
— 305 —







Koei-tjoan, jang merasa kapoetoesan akal boeat bri hiboeran pada katjintahannja, sakali ini malaenkan bisa tinggal berdoedoek sadja dengen mengelah napas. Anak moeda itoe djadi sanget berdoekah, kerna dari tadinja ia soeda tida bisa dapet doegah lebi doeloe, jang Bok-hiang bakal ada begitoe soesa dihiboerkan, ia soeda kira sadja jang satoe gadis miskin seperti adanja ia poenja keka-sih, dengen gampang sadja nanti maoe trima nasibnja diri, tapi sekarang njatalah itoe sangkahan poeti achirnja soeda meroepaken satoe kadjadian jang itam.

Sasoeda koetjoerken aer matanja, sakali ini poen Bok-hiang lantas angkat kapalanja. Ia awasken pada Koei-tjoan dengen mata kabentjian, kamoe-dian laloe berkata dengen soeara tetap:

„Apa boleh boeat! sekarang goea poenja salah lantaran soeda engga bisa dapet taoe lebi doeloe jang loe ini sabetoelnja ada satoe lelaki berhati binatang. Tjoema soenggoe goea engga bisa pertjaja, kaloe satoe lelaki jang seperti loe poenja matjem nanti bisa hidoep dengen selamat.“

Sambil berkata begitoe si nona lantas berbangkit, dan bertindak mengamperi pintoe. Koei-tjoan kombali maoe menjegah, tapi sakali ini tangannja itoe dje-djaka lantas diemposken dengen amat sengit, diser-taken lagi dengen bebrapa perkatahan mengoetoek.

